
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

IQLIM O‘ZGARISHINING ZAYTUN 
NAVLARINING GULLASHIGA TA’SIRI
Yormatova D.Y.
Qishloq xo‘jaligi fanlari doktori, professor

Xaydarkulov S.
Akademik M. Mirzayev nomidagi 
Bog‘dorchilik, uzumchilik va vinochilik ilmiy-tadqiqot instituti 
Surxondaryo viloyati Qiziriq tumani Bandixon ilmiy-tajriba stansiyasi

Annotatsiya. Ushbu maqolada global isish sharoitida yuqori harorat ta’sirida zaytun navlarining gullash 
jarayonida yuz beradigan o‘zgarishlar bo‘yicha bir qator olimlar tomonidan olib borilgan tadqiqotlar yoritilgan. 
Zaytun daraxti genotipida issiqqa chidamlilik bilan bog‘liq xususiyatlar mavjudligi qayd etilgan. O‘zbekiston 
sharoitida esa ayrim zaytun navlarining qisqa muddatli sovuqlarga nisbatan chidamliligi kuzatilgan. Shu 
munosabat bilan qisqa muddatli sovuqlarga bardosh bera oladigan yangi zaytun navlarini yaratish bo‘yicha 
seleksiya ishlarini olib borish zarurligi asoslab berilgan.

Kalit so‘zlar: zaytun, iqlim, harorat, issiqlik, sovuq, gullash, genotip, seleksiya.
Abstract. This article reviews studies conducted by a number of researchers on changes in the flowering 

process of olive cultivars under the influence of high temperatures in the context of global warming. The presence 
of heat-tolerance-related traits in the olive tree genotype has been noted. Under the climatic conditions of 
Uzbekistan, certain olive cultivars have also demonstrated tolerance to short-term cold spells. In this regard, 
the necessity of conducting breeding research aimed at developing new olive cultivars resistant to short-term 
low temperatures is substantiated.

Keywords: olive, climate, temperature, heat, cold, flowering, genotype, breeding.
Аннотация. В статье освещены исследования ряда учёных, посвящённые изменениям в процессе 

цветения сортов оливы под воздействием высоких температур в условиях глобального потепления. 
Отмечено наличие в генотипе оливкового дерева признаков, связанных с устойчивостью к высоким 
температурам. В условиях Узбекистана у отдельных сортов оливы также выявлена устойчивость к 
кратковременным похолоданиям. В связи с этим обоснована необходимость проведения селекционных 
исследований, направленных на создание новых сортов оливы, устойчивых к кратковременному 
воздействию низких температур.

Ключевые слова: олива, климат, температура, жара, холод, цветение, генотип, селекция.

K I R I S H
Hammamizga ma’lumki, keyingi yillarda butun dunyoda global iqlim o‘zgarishining ta’siri yaqqol sezilmoqda 

va bu muammo, o‘z navbatida, o‘simliklar bioxilma-xilligi hamda floraning morfologik, fiziologik va fenologik 
xususiyatlarida jiddiy o‘zgarishlarga olib kelmoqda. Yuqori havo harorati, o‘z navbatida, ko‘pgina ekinlarning 
fenologik fazalari qisqarib borishiga olib kelmoqda. Chunki o‘simliklar rivojlanish uchun zarur bo‘lgan samarali 
harorat yig‘indisini to‘plagach, vegetatsiya davrini qisqartirishi kuzatilmoqda. Ayrim o‘simliklarda gullash 
fazasining odatdagidan erta yoki kech boshlanishi kuzatilmoqda [1]. Bir qator olimlar zaytun daraxtlarining 
gullash jarayonini sun’iy ravishda boshqariladigan harorat sharoitida o‘rganganlar. Zaytunning «Manzanillo» 
naviga mansub, tajriba maydonida yetishtirilgan daraxtlari turli harorat sharoitlarida o‘rganilgan. Ushbu nav 
daraxtlari 113 kun davomida 13°C doimiy haroratda saqlanganda yon meristemalarning 50–85 foizida to‘pgul 
hosil bo‘lgan. Daraxtlar 113 kun davomida 16°C doimiy haroratda saqlanganda esa yon meristemalarning 37 
foizida to‘pgul hosil bo‘lgan [2].

Mazkur natijalar sutka davomida yuqori harorat saqlanishi zaytunda gul hosil bo‘lish jarayonining 
sekinlashishiga olib kelishi mumkinligini ko‘rsatadi. Tadqiqot natijalariga ko‘ra, minimal harorat 16°C bo‘lgan 
issiqxona sharoitida ushbu navda gul hosil bo‘lishi kuzatilmagan. Harorat 10–13°C oralig‘ida saqlanganda gullash 
jarayoniga ijobiy ta’sir ko‘rsatgani kuzatilgan. Shu bilan bir qatorda, issiqxonada birmuncha pastroq harorat — 
7°C haroratda gullagan meristemalar ulushi 14–22 foizni tashkil etgan, ya’ni mazkur haroratning gullashga 

ta’siri nisbatan past bo‘lgan. Shu issiqxonada doimiy haroratni 4°C ga tushirganda zaytunning «Manzanillo» 
naviga salbiy ta’sir ko‘rsatib, daraxtlar umuman gullamaydi [2]. Ushbu natijalarga asoslanib, 7°C dan yuqori 
va 16°C dan past haroratlar zaytun gullashi uchun optimal bo‘lishi mumkin, deb taxmin qilish mumkin. Yana 
bir guruh tadqiqotchilar zaytun gullashini induksiya qilish uchun 0–16°C oralig‘ini, optimal harorat sifatida esa 
7,3°C ni taklif qilishgan [3]. Ispaniyaning Kordova shahrida harorati boshqariladigan ochiq kameralarda yanvar 
oyidagi haroratning 4°C ga oshirilishi uch yil davomida o‘rtacha oylik haroratni mos ravishda 11, 15 va 12°C 
gacha ko‘targan. Biroq bu holat isitilmagan daraxtlarga nisbatan gullash darajasiga sezilarli ta’sir ko‘rsatmagan. 
Shunga qaramay, qishki harorat yuqoriroq bo‘lgan yilda gullash intensivligi eng past darajada kuzatilgan [4].

Tabiiy qishki sharoitlarda ba’zi kunlar o‘rtachadan ancha issiqroq bo‘lishi mumkin. Bu model juda foydali, 
ammo ishlab chiqaruvchilar oldingi yillardagi harorat ma’lumotlari asosida yangi yetishtirish mintaqasida 
kutilayotgan gullash darajasini yaxshiroq bashorat qila olishlari uchun uni aniq optimallashtirish talab etiladi. 
Bunday bashorat modeli, shuningdek, qishlari isib borayotgan mintaqalarda zaytunchilikning muvaffaqiyatli 
rivojlanishi istiqbolini ham oldindan ko‘ra olishi mumkin. Kanar orollaridagi Los-Tomillos mintaqasida qishki 
minimal haroratlar ancha yuqori bo‘lsa-da, «Picual» va «Arbequina» navlarida gullash nisbatan past darajada va 
bir necha bosqichda kechib, umumiy gullash davri uzaygan. Bunda dastlabki gullash sovuqroq mintaqalardagi 
shu navlarga nisbatan ertaroq boshlangan [5].

Davom etayotgan global isish va uning zaytun mevasi hosildorligi hamda sifatiga ta’siri muammosini 
hal qilish uchun mos navlarni aniqlash zarur. Yozgi yuqori harorat bilan ajralib turadigan ekstremal sharoitli 
mintaqalarda o‘sayotgan zaytun daraxtlarini o‘rganish lozim. Bizning tuproq-iqlim sharoitimizda zaytunlar ochiq 
dalada parvarishlanadi. «Gemlik» va «Arbequina» navlari qishning –10°C gacha bo‘lgan qattiq sovuqlarini 
o‘tkazishi tufayli ularda gullash jarayoni juda faol kechishi ma’lum bo‘ldi. Daraxtlarda gul shingillari soni juda 
ko‘p ekanligi aniqlandi. Mazkur kuzatuvlar ushbu navlarning keskin harorat sharoitlariga moslashish bilan 
bog‘liq ayrim genetik xususiyatlarga ega bo‘lishi mumkinligini ko‘rsatadi. Bir qator olimlar olib borgan tadqiqotlar 
zaytunning o‘sish va rivojlanish davrida yuqori hamda past haroratlarning ta’siri genotipga bog‘liqligini ko‘rsatdi. 
Tadqiqotlarda haroratning zaytun changining unishi va hayotchanligiga ta’siri nav genotipi hamda havoning 
nisbiy namligiga bog‘liq ekanligi aniqlangan [6, 7]. O‘zbekiston sharoitida zaytun seleksiyasi uchun sovuqqa 
chidamli navlar va nav namunalarini tanlash muhim ilmiy-amaliy ahamiyatga ega.

Yuqorida keltirilgan natijalar turli zaytun navlari yuqori harorat sharoitlariga moslashishda turli fiziologik va 
genetik mexanizmlardan foydalanishi mumkinligini ko‘rsatadi.

Ko‘pgina olimlarning xulosalarini o‘rganib, shunday fikrga kelish mumkinki, Ispaniya, Italiya va Gretsiyada 
olib borilgan tadqiqotlarda zaytunning yuqori haroratga chidamlilik xususiyatlariga alohida e’tibor qaratilgan. 
O‘zbekistonning tuproq-iqlim sharoitida esa sovuqqa chidamlilik bilan bog‘liq masalalar muhim ilmiy-amaliy 
ahamiyat kasb etadi. O‘zbekistonda zaytun plantatsiyalari tashkil qilingandan beri kuzatilgan kutilmagan keskin 
sovuqlarda nafaqat zaytun, balki qator subtropik o‘simliklarda sovuq ta’siridan shikastlanish holatlari kuzatilgan.

Professor N.G. Selyaninov o‘simliklarni geografik hududlarga bo‘lganda sakkizta o‘simlikni — anor, anjir, 
tok, gilos, chilonjiyda, xurmo, choy va zaytunni subtropik daraxtlar deb alohida guruhga qo‘shadi. Kuzatuvlarga 
ko‘ra, zaytun sovuqdan zararlangan davrlarda boshqa subtropik o‘simliklarda ham sovuq ta’siridan shikastlanish 
holatlari qayd etilgan. Subtropik ekinlardan xurmo O‘zbekistonga nisbatan keyinroq introduksiya qilingan va 
mahalliy tuproq-iqlim sharoitlariga moslashgan.

X U L O S A  V A  T A K L I F L A R
Zaytunchilikni o‘zgarayotgan iqlim sharoitlariga moslashtirish uchun, avvalo, qisqa muddatli keskin 

sovuqlarga chidamli hamda kontinental iqlim sharoitida o‘sishga mos navlarni keng ko‘lamda o‘rganish zarur. 
Mazkur navlarning noqulay harorat sharoitlariga moslashish mexanizmlarini aniqlash sovuqqa chidamli yangi 
zaytun navlarini yaratish imkonini beradi. Bugungi kunda zaytunchilik sohasidagi muhim vazifalardan biri zaytun 
navlarining qisqa muddatli sovuqlarga chidamliligini oshirish, «Arbequina» va «Gemlik» navlaridan barqaror 
yuqori hosil olish hamda mamlakatda zaytun plantatsiyalarini kengaytirishdan iborat.

